
Numri i lëndës: 2022:071825 

Datë: 12.04.2022 

Numri i dokumentit:     02905508 

 PPP.nr.1/2022 

 

GJYKATA THEMELORE NË GJILAN–DEGA NË KAMENICË, Departamenti i 

Përgjithshëm, Divizioni civil, përmes gjyqtarit Artan Abazi, me bashkëpunëtorin profesional 

Irfan Thaqi, në çështjen juridike përmbarimore të kreditorit KRU “Hidromorava” Sh.A, me 

numër unik identifikues 81139339979, me seli në Gjilan, Rr.”Vëllezërit Gërvalla”, pa.nr, të 

cilën e përfaqëson Kryeshefi Ekzekutiv Muhamed Suliqi nga Gjilani, kundër debitorit Z.S., 

......., duke vendosur lidhur me prapësimin e debitorit, të datës 22.12.2021, jashtë seancës, më 

datën 01.07.2022, mori këtë: 

 

 

A K T V E N D I M 

 

I. APROVOHET në tërësi si i bazuar në ligj prapësimi i datës 22.12.2021, i debitorit Z.S. nga 

...... i paraqitur kundër Urdhërit për Përmbarim P.nr.399/2021, i datës 11.11.2021 të 

Përmbaruesit Privat K.M.nga Gjilani. 

  

II. SHFUQIZOHET Urdhri Përmbarimor i Përmbaruesit Privat K. M. nga Gjilani, 

P.nr.399/2021, i datës 11.11.2021. 

 

III. Në rast të paraqitjes së ankesës kundër këtij aktvendimi OBLIGOHET kreditori KRU 

“Hidromorava” Sh.A, me seli në Gjilan, që të deponojë shumën e të hollave në lartësi për 

1,883.78 €, në emër të garancisë. Nëse pala ankuese dështon ta paguajë shumën e garancisë të 

caktuar nga gjykata, ankesa konsiderohet se nuk është dorëzuar fare në gjykatë. 
 

 

 

A r s y e t i m i 

 

Kreditori, KRU “Hidromorava” Sh.A, me numër unik identifikues 81139339979, me seli në 

Gjilan, Rr.”Vëllezërit Gërvalla”, pa.nr, të cilën e përfaqëson Kryeshefi Ekzekutiv Muhamed 

Suliqi nga Gjilani, me datën 09.11.2021, në zyrën e Përmbaruesit Privat K.M. nga Gjilani, ka 

paraqitur propozim për përmbarim, kundër debitorit Z. S. nga ......, me vlerë të kredisë prej 

1,883.78 euro, në bazë të dokumentit përmbarues, Kartelës së Konsumatorit  nga viti 2001 deri 

në vitin 2021. 

 

Kreditori KRU “Hidromorava” Sh.A, përmes shkresës me numër 136, të datës 14.07.2021, e ka 

njoftuar debitorin Z. S.nga ....... për përmbushjen e obligimit në emër të furnizimit me ujë të 

pishëm dhe shfrytëzimin e kanalizimit, në shumën prej 1,883.48 euro, me kërcënim të 

ndërrmarrjes së masave si ndërprerjen e lidhjes me shërbime, inicimin e procedurës 

përmbarimore dhe inicimin e procedurës para organeve gjyqësore, qka është e evidentuar se me 

datë 08.08.2021, debitori nuk e pranon. 

 

Përmbaruesi Privat Kushtrim Musa nga Gjilani, me Urdhërin Përmbarimor P.nr.399/2021, të  

datës 11.11.2021, e ka lejuar përmbarimin, sipas propozimit për përmbarim të lartëcekur. 

 

Debitori, Z. S. nga ......, me datën 22.12.2021, në zyrën e Përmbaruesit Privat K.M., me seli në 

Gjilan, ka paraqitur prapësim kundër Urdhërit Përmbarimor P.nr.399/2021, i datës 11.11.2021, 

duke kërkuar nga gjykata që të aprovohet në tërësi prapësimi i debitorit dhe të shfuqizohet 

Urdheri Përmbarimor, me arsyetimin se ne lokalin në Kamenicë në rrugën “Skenderbeu”, ka 

ushtruar profesionin e avokatait nga fundi i vitit 2002 e deri me datë 25.10.2010, për periudhen 

sa ka punuar në zyrën e tij ka deklaruar se i ka përmbushur obligimet komunale qka mund ti 

nxjerin shenimet e pagesave dhe se nuk ka pasur kurfar borxhi. Po ashtu ka shtuar se nga data 

25.10.2010, deri në vitin 2014, lokalin ku ka punuar i njëjti si avokat e shfrytëzon avokati E. A. 

nga Kamenica, ku edhe sot gjindet në të. Me tutje ka shtuar se duke pasur parasysh nenin 360 

të LMD-së, kërkesa e kreditorit është parashkruar dhe se kreditori këtë borxh është dashur ta 

kërkoj nga E. A., nese ka ndonjë borxh, që ai nuk e din. 

 

Ndërsa kreditori KRU “Hidromorava” Sh.A, me numër unik identifikues 81139339979, me seli 

në Gjilan, Rr.”Vëllezërit Gërvalla”, pa.nr, me datën 09.12.2021, në zyrën e Përmbaruesit Privat 

Përparim I. Xh., me seli në Gjilan, ka paraqitur përgjigje kundër prapësimit të lartëcekur të 

debitorit, duke e kundërshtar të njëjtin si të pabazuar, duke theksuar se pretendimi i debitorit në 

aspektin ligjor dhe teknik nuk qëndron sepse debitori me kohë është njoftuar për shlyerjen e 

detyrimit si dhe nga evidenca  e karteles së konsumatorit të datës 25.10.2021, shihet se debitori 

ka bërë disa pagesa që janë bërë në kohë të pa përcaktuar dhe në vlera të pa përcaktuara të 

borxhitnë shuma të ndryshme dhe me këto veprime e ka ndërprerë rrjedhën e parashkrimit që 

nënkupton faktin se për shkak të paraqitjes se rrethanave të caktuara pushon të rrjedhë afati i 

parashkrimit, përkatësisht pezullohet afati i parashkrimit i cili nis të rrjedh prej fillimit duke u 

bazuar në nenin 368 të LMD-së, me tutje ka theksuar se  në bazë të nenit 5,6,7,8,9,10 dhe 11,  

të Rregullores 04/2017, për Procedurat e Faturimit për Shërbimt e Ujit janë përcaktuar rregullat 

e faturimit për çdo konsumator. 

 

Gjykata ka shqyrtuar dhe analizuar të gjitha shkresat e lëndës, pretendimet e palëve të 

paraqitura në prapësim dhe përgjigje në prapësim, dhe ka vendosur aprovoj në  tërësi si të 

bazuar prapësimin e debitorit dhe ta shfuqizoj Urdhërin Përmbarimor të Përmbaruesit Privat 

P.nr.276/2021, të datës 16.11.2021. 

Në rastin konkret prapësimi i debitorit është i bazuar, pasi që duke u bazuar në Urdhrin 

Përmbarimor të lartëcekur, shihet se është lejuar përmbarimi për borxhin në shumë prej 

1,883.78 euro, ku bazuar në Kartelën e konsumatorit, ky borxh figuron nga viti 2001 deri më 

datë 30.09.2021, me anën e të cilit Urdhër Përmbarimor është detyruar debitori të paguajë 

shumën prej 1,883.78 €, në emër të shfrytëzimit të shërbimeve të ujit. Gjykata erdhi në 

përfundim se borxhi i kërkuar nga ana e kreditorit, për periudhën 2001 deri më datë 

25.11.2020,  është parashkruar, ndërsa gjykata në bazë të Karteles së Konsumatorit, vërtetoi 

faktin se debitori nga data 25.11.2020, e tutje në tërësi e ka përmbushur detyrimin ndaj 

kreditorit, ndërsa pas kalkulimit dhe analizimit të shumave të faturave dhe pagesat e bëra nga 

debitori, gjykata vërtetoi se debitori në tërësi e ka përmbushur obligimin ndaj kreditorit, 

prandaj gjykata vendosi  si në dispozitiv të këtij aktvendimi. 

 

Gjykata vendosi si në pikën III të dispozitivit të këtij aktvendimi, bazuar në nenin 78 pika 1 

dhe 2, që kreditori të paguajë shumën prej 1,883.78 €, nëse eventualisht paraqet ankesë. Sa i 

përket shumës së caktuar, gjykata është e mendimit se shuma e caktuar është në interesin e të 

dy palëve.  

 

Nga të cekurat më lart e në pajtim me nenin 5, 17, 29, 71, 73 dhe 78 të LPP-së, u vendos si në 

pikën I, II dhe III të këtij aktvendimi. 

 

 

GJYKATA THEMELORE GJILAN – DEGA NË KAMENICË 

Departamenti i Përgjithshëm – Divizioni Civil  

PPP.nr.1/2022, i datës 01.07.2022. 

 

 

                                                                                                                         Gj y q t a r i, 

                                                                                                               Artan Abazi, d. v 

 

 

KËSHILLË JURIDIKE: Kundër këtij aktvendimi është e lejuar ankesa, në afat prej 7 ditëve, 

pas ditës së pranimit të të njëjtit, në Gjykatën e Apelit të Kosovës, në Prishtinë, nëpërmjet kësaj 

gjykate.  


